
Autoen, deen d’Autoe mussen hunn, soudatt ech 
mengen, datt mer och kee Choix hunn, wéi dee Wee 
hei ze goen. Eis Nopeschlänner sinn och amgaangen, 
nach weider auszebauen, weider Multiplexe vum 
DAB+ en place ze setzen, soudatt dat fir mech defini-
tiv e Wee ass, dee mer sollte goen.
Dir hat d’Fro vun der Timeline ugeschwat. Ech kann 
Iech kee konkreeten Datum ginn, mee et geet elo am 
Fong an dräi Etappen. Dat Éischt ass, wéi gesot, den 
Appell fir den Operateur fir de Multiplex. Dee kann 
elo lancéiert ginn, soubal dat hei Gesetz gestëmmt 
ass. An do ass och scho Viraarbecht geleescht ginn. 
Dat heescht, ech hoffen, datt dat ka relativ schnell 
goen. Dat Zweet ass dann den Appell fir d’Servicer fir 
op de Multiplex. An am Ufank vum nächste Joer gëtt 
dann och den Appell lancéiert fir den zweete Multi-
plex.
Dir hat an deem Sënn och d’Fro gestallt vun de Lo-
kalradioen. An do hat déi viregt Regierung jo och 
schonn an hirer Feuille de route kloer en Engagement 
geholl, fir eng strukturell Hëllef en place ze setze fir 
déi Lokalradioen. An an deem Sënn si mer a Kontakt 
mat dem Daachverband vun de Lokalradioen, fir, wéi 
gesot, ze kucken, wéi een dat ka maachen.
A fir nach Är Fro par rapport zum Ofschalte vum FM 
ze beäntweren: Do ass kee fixen Datum virgesinn. Dat 
hänkt da vun de Programmer of. Mee dee Ball läit da 
bei hinnen.
Voilà, ech géif Iech villmools Merci soe fir d’Ënnerstët-
zung an ech freeë mech, wann den DAB+ da ka Reali-
téit ginn.
M. Claude Wiseler, Président | Merci, Madamm 
Minister. Domat ass d’Debatt ofgeschloss.
An da komme mer zur Ofstëmmung vun dësem Text, 
dem Projet de loi 8204. Den Text steet am Document 
parlementaire 82047.
Vote sur l’ensemble du projet de loi 8204 et dispense 
du second vote constitutionnel
Ech maachen de Vott op. De Quorum ass erreecht. 
Vote par procuration. An de Vott ass ofgeschloss.
D’Resultat vum Vott ass: 58 Jo-Stëmmen, keng Nee-
Stëmmen an 2 Abstentiounen. Dëse Projet de loi ass 
also ugeholl mat 58 Jo-Stëmme bei 2 Abstentiounen.
Ont voté oui : Mmes Diane Adehm, Nancy Arendt 
épouse Kemp, MM. Maurice Bauer, Jeff Boonen, Alex 
Donnersbach, Emile Eicher, Félix Eischen, Paul Galles, 
Christophe Hansen (par Mme Stéphanie Weydert), 
Max Hengel, Mme Françoise Kemp, M. Marc Lies (par 
M. Laurent Mosar), Mmes Octavie Modert, Nathalie 
Morgenthaler, MM. Laurent Mosar, Marc Spautz, Charel 
Weiler, Mme Stéphanie Weydert, MM. Claude Wiseler, 
Michel Wolter et Laurent Zeimet ;
Mme Barbara Agostino, MM. Guy Arendt, André Bauler, 
Gilles Baum, Mmes Simone Beissel, Corinne Cahen, 
MM. Luc Emering, Fernand Etgen, Patrick Goldschmidt 
(par M. Gusty Graas), Gusty Graas, Mmes Carole 
Hartmann, Mandy Minella, Lydie Polfer (par M. André 
Bauler) et M. Gérard Schockmel (par Mme Barbara 
Agostino) ;
M. Dan Biancalana, Mmes Taina Bofferding, Liz Braz, 
Francine Closener, M. Yves Cruchten (par M. Georges 
Engel), Mme Claire Delcourt, MM. Mars Di Bartolomeo, 
Georges Engel, Franz Fayot, Claude Haagen et 
Mme Paulette Lenert (par M. Mars Di Bartolomeo) ;
MM. Jeff Engelen, Fernand Kartheiser, Fred Keup, 
Mme Alexandra Schoos et M. Tom Weidig ;
MM. François Bausch, Meris Sehovic, Mmes Sam Tanson 
et Joëlle Welfring ;
MM. Sven Clement, Marc Goergen et Ben Polidori.

Se sont abstenus : MM. Marc Baum et David Wagner.
Freet d’Chamber d’Dispens vum zweete Vote constitu-
tionnel?
(Assentiment)
Dann ass dat esou decidéiert.

11. 8205 – Projet de loi portant modifi-
cation de la loi modifiée du 30 mai 2005
portant organisation de la gestion des 
ondes radioélectriques

An da komme mer zum nächste Punkt vun eisem 
Ordre du jour. Dat ass de Projet de loi 8205, eng 
Ofännerung vum Gesetz iwwert d’Gestioun vun de 
Funkwellen. D’Riedezäit ass nom Basismodell festge-
luecht. Dir kennt déi Riedezäiten. Et hu sech schonn 
ageschriwwen: den Här Luc Emering, d’Madamm 
Francine Closener, den Här Tom Weidig, den Här 
François Bausch, den Här Ben Polidori an den Här 
David Wagner. An dann huet déi honorabel Rap-
portrice, d’Madamm Weydert, d’Wuert. Madamm 
Weydert.
Rapport de la Commission des Médias et des 
Communications
Mme Stéphanie Weydert (CSV), rapportrice | 
Villmools merci, Här President. Léif Kolleeginnen a 
Kolleegen, de Gesetzesprojet 8205 gesäit vir, d’Ge-
setz vum 30. Mee 2005 iwwert d’Organisatioun vun 
der Verwaltung vun de Funkwellen ze verbesseren an 
d’Benotze vu Stéiersenderen ze reguléiere respektiv 
ze iwwerwaachen. Et geet hei ëm e ganz technesche 
Gesetzesprojet.
D’Ännerung vum Gesetz iwwert d’Organisatioun vun 
der Verwaltung vun de Funkwellen ass duerch d’Ge-
setz vum 17. Dezember 2021 iwwert d’elektronesch 
Kommunikatiounsnetzer a -servicer noutwendeg ginn. 
D’Gesetz vun 2021 schaaft en harmoniséierten euro-
päesche Kader fir d’Attributioun vu Funkfrequenzen. 
Dat geschitt natierlech ëmmer am Aklang mat den Ziler 
a Grondsätz vun der Europäescher Unioun a bréngt 
och mat sech, datt d’Investisseuren eng gewësse 
Previsibilitéit hunn, fir kënnen an drotlos Héichge  -
schwindegkeetskommunikatiounsnetzer oder -déngsch-
ter ze investéieren.
An deem Kontext wëll ee mat dësen Ännerungen 
och eng ugemoosse gesetzlech Äntwert ginn, déi et 
erméiglecht, dat net konformt, net autoriséiert oder 
geféierlecht Notze vun Apparater wéi Dronen oder 
illegale Stéiersenderen ze stoppen. Dëst kënnt an 
eisem alldeegleche Liewen nämlech ëmmer méi hee-
feg vir.
Här President, léif Kolleeginnen a Kolleegen, erlaabt 
mer, kuerz op déi wichtegst Artikelen aus dësem Ge-
setzesprojet anzegoen. Den éischten Artikel definéiert 
de genaue Champ d’application vum Gesetz vum 30. 
Mee 2005 als Loi générale betreffend d’Verwaltung 
vu Funkwellen. An donieft gëtt et déi Loi spéciale, dat 
Gesetz vun 2021, wourop ech virdru scho verwisen 
hat.
Well d’Funkwelle rar Ressourcë sinn, ënnerläit d’Be-
notzen an d’Verwaltung dem Staat, deen Drëtte 
kann eng Autorisatioun ginn, Funkwellen ze benot-
zen. De Gesetzesprojet preziséiert, datt eventuell 
nach zousätzlech Autorisatiounen an Agremente fir 
d’Notze vun de Funkwellen duerch Drëtter ënner 
anere Gesetzer néideg kënne sinn. Hei geet et zum 
Beispill ëm d’Geneemegungen, déi entweeder am 
Kader vum Gesetz iwwert d’Raumfaartaktivitéiten, 
am Kader vun ëffentlechen Enquêten zu Kommodo- 
oder Inkommodoprozeduren oder am Kader vun der 

Funkzouloossung, zousätzlech zur staatlecher Genee-
megung, fir d’Benotzen erfuerdert sinn.
Fir den deegleche Fonctionnement vun den admi-
nistrative Prozesser an dëser Matière ze optimiséie-
ren, gëtt den Institut luxembourgeois de régulation, 
kuerz den ILR, elo zoustänneg fir d’Vergi vu Lizenze fir 
Funkekipmenter u Bord vu Schëffer an un Amateur-
funker.
Den neien Artikel 3bis vum Gesetz bréngt déi sub-
stanziellst Ännerung vum Gesetz vun 2005 mat sech. 
Dësen neien Artikel gesäit e strikten a prezise Kader 
vir fir d’Benotze vun Apparater, déi Funkfrequenzen 
ausstralen an dobäi aner Ekipementer oder Appa-
rater stéiere kënnen. De Prinzipp ass a bleift, datt 
d’Benotze vu fixen oder mobille Stéierapparater um 
Territoire vum Grand-Duché oder u Bord vu Schëffer, 
Booter, Fluchgeräter oder anere Supporten, déi dem 
Lëtzebuerger Recht ënnerleien, verbueden ass.
Wou et e Prinzipp gëtt, gëtt et natierlech och Aus-
namen. Dës sougenannte Stéierapparater dierfen 
nëmmen ënner verschiddenen Ëmstänn, wéi d’ëffent-
lech Uerdnung, d’Defense, d’national Sécherheet 
oder den ëffentlechen Déngscht vun der Justiz, ënner 
strenge Krittären a vu bestëmmte Verwaltungen an 
Etablissementer benotzt ginn. Dës sinn d’Militär, 
d’Police, de Geheimdéngscht souwéi d’Prisongsver-
waltung am Kader vun hire gesetzlechen Aufgaben. 
D’Benotze vun dësen Apparater muss zäitlech, raimlech 
an op bestëmmte Frequenze begrenzt sinn an och am 
Virfeld beim ILR gemellt ginn. Berechtegt Entitéite 
musse Kontrollmoossnamen un hiren Apparater 
duerch den ILR zouloossen an och e Regëster iwwert 
d’Benotze féieren.
Den ILR muss dann och den zoustännege Ministère 
informéieren, an am Fall, wou e Risiko fir d’Sécher-
heet besteet oder d’Sécherheet vun der ziviller Loft-
faart impaktéiert gëtt, muss och d’Direktioun vun der 
ziviller Loftfaart informéiert ginn.
Den Zweck heivun ass et, wierklech e legale Kader ze 
schafen, an deem déi concernéiert Verwaltungen an 
Etablissementer sporadesch d’Méiglechkeet kréien, 
op Stéierapparater zréckzegräifen, fir esou am Nout-
fall direkt an effikass kënnen ze handelen. Initial hat 
de Gesetzesprojet och virgesinn, datt ee just misst 
dem ILR eng Notifikatioun maachen, wann een iwwer 
e gewëssenen Zäitraum dëse Stéierapparat géing 
notzen, mee do huet de Staatsrot bemängelt, datt 
doduerch ganz vill Notzunge vu Stéierapparater net 
misste gemellt ginn an esou e potenzielle Sécher-
heetsproblem géingen duerstellen. Dofir gesäit de 
Gesetzesprojet a senger aktueller Versioun vir, datt 
all Notzung vun engem Stéierer am Virfeld muss beim 
ILR gemellt ginn, egal wéi laang een deen da benotzt.
Des Weidere gëtt de Gesetzesprojet dem ILR 
d’Méigéechkeet, fir d’Modalitéite fir d’Prozedur vun 
der Collecte vun de Lizenzkäschte festzeleën.
Zu gudder Lescht wëll ech nach eemol kuerz op d’Pro-
zedur an déi verschidden Avisen agoen. De Gesetzes-
projet gouf de 24. Abrëll d’lescht Joer an der Chamber 
deposéiert.
D’Direction de l’aviation civile huet hiren Avis den 12. 
Juli 2023 ofginn an hieft an dësem virun allem ervir, 
datt beim Benotze vun Apparater, déi Stéiersignaler 
aussenden, Upassunge musse gemaach ginn, fir d’Sé-
cherheet an de Schutz vun de Loftfaartaktivitéiten ze 
verstäerken. Ënner anerem ass si der Meenung, datt 
si 28 Deeg virum Benotze vun esou Apparater muss 
informéiert ginn, datt een e Plang fir den optimale 
Oflaf mat hinne beschwätze muss an datt d’Konse-
quenze mussen ofgeschat ginn.

D’Chambre de Commerce huet zwee Avisen ofginn. 
An hirem éischten Avis vum 3. Oktober 2023 ass 
d’Chambre de Commerce drop agaangen, datt de 
Projet nach e puer Upassunge brauch, fir eng effek-
tiv Reguléierung vum Benotze vun dësen Apparater 
sécherzestellen. D’Reegele fir d’Benotze solle besser 
definéiert ginn an et soll méi kontrolléiert ginn. Esou 
wéi de Staatsrot ass och d’Chambre de Commerce der 
Meenung, datt d’Utilisateure bei all Notze mussen 
dem ILR dat am Virfeld mellen. Des Weidere soll een 
awer och drun denken, datt den zivillen Asaz vun Dro-
nen erlaabt a reguléiert ass an net däerf gemengt 
ginn, datt Dronen am Allgemengen net konform oder 
geféierlech wieren.
A sengem Avis vum 24. Oktober 2023 huet de 
Staatsrot eng Opposition formelle géintiwwer de 
Paragrafen 2 an 3 aus dem Artikel 5 vum Gesetzes-
projet formuléiert, wat d’Derogatioune fir d’Utilisa-
tioun vu Stéierer ugeet, well dës net prezis genuch 
waren. Dës Paragrafen erméiglechen Ausname fir 
spezifesch Bedierfnisser a gesetzlech Aufgaben, mee 
et ass net kloer, ob dës kënne kombinéiert ginn oder 
ob et alternativ Méiglechkeete gëtt. D’Meedien- a 
Kommunikatiounskommissioun huet den 20. Februar 
där Opposition formelle Rechnung gedroen an dann 
och de Gesetzesprojet ugepasst, soudatt am Avis 
complémentaire vum 29. Mäerz de Staatsrot seng Op-
position formelle fale gelooss huet.
Am Avis complémentaire vum 18. Abrëll 2024 weist 
d’Chambre de Commerce sech mat den neien Amen-
dementer zefridden. Si sinn awer der Meenung, datt 
den ILR déi betraffen Telekommunikatiounsbedrei-
wer direkt informéiere misst, soubal dësen iwwer en 
Asaz vun engem Stéiersender benorichtegt gëtt, an 
net just, wéi et momentan de Fall ass, de Minister an 
d’Direction de l’aviation civile. Dësem Virschlag gouf 
awer an dësem Gesetz net Rechnung gedroen.
Ech gouf den 9. Januar dëst Joer zum Rapporter ge-
nannt an hunn déi Charge vun der honorabeler 
Barbara Agostino iwwerholl. Mäi schrëftleche Rapport 
gouf d’lescht Woch, de 4. Juni, an der Meedien- a 
Kommunikatiounskommissioun ugeholl.
Fir weider Detailer verweisen ech op mäi schrëftleche 
Rapport, an ech ginn heimat den Accord vun der CSV-
Fraktioun. Ech soen Iech Merci fir d’Nolauschteren.
Une voix | Très bien!
M. Claude Wiseler, Président | Merci, Madamm 
Weydert, fir Äre schrëftlechen a fir Äre mëndleche 
Rapport.
Den éischten ageschriwwene Riedner ass den Här Luc 
Emering. Här Emering, Dir hutt d’Wuert.
Discussion générale
M. Luc Emering (DP) | Merci, Här President, fir 
d’Wuert. Ech géif fir d’éischt der Madamm Weydert 
Merci soe fir dee gudde schrëftlechen a mëndleche 
Rapport. Ech mengen, et ass u sech keen immens 
grousse Projet an och d’Changementer, déi gemaach 
gi sinn, sinn iwwerschaubar. Trotzdeem géif ech mir 
erlaben, e puer Wuert, haaptsächlech iwwert d’Ele-
menter Störsender an Dronen, ze soen. Ech mengen, 
Dir hutt vill deen technesche Volet erläutert. Dofir géif 
ech gär op e puer Beispiller agoen, wou et elo an der 
Vergaangenheet zu Tëschefäll komm ass.
Et ass elo sechs Joer hier, den 19. Dezember 2018, 
kuerz viru Chrëschtdag. E Flughafen an England war, 
wéi Der Iech virstelle kënnt, virun de Feierdeeg kräf-
teg belaascht mat Passagéier, déi bei Frënn a Famill 
wollte reesen. Mee amplaz dass d’Leit konnten hir 
Destinatioun ugoen, sinn all d’Volle gestoppt ginn. 
Den Dag selwer an déi dräi Deeg duerno goufen iw-
wer 1.000 Flich annuléiert. 150.000 Passagéier sinn 

um Buedem bliwwen. Wat war passéiert? Eng Koppel 
Drone si wärend deenen dräi Deeg iwwer 33 Stonnen 
ëmmer erëm an der Géigend vum Flughafen am Loft-
raum geflunn an hunn esou de Fluchverkéier pertur-
béiert.
En anert Beispill, eng Nouvelle am Abrëll dëst Joer: 
Europäesch Noriichtenagencen, och hei zu Lëtze-
buerg, hu gemellt, dass iwwert déi lescht Méint eng 
50.000 Flich Affer vu GPS-Stéierunge waren. Ëmmer 
erëm hätt ee ganz kloer, geziilt Stéierunge festge-
stallt, wou Fligeren an hir Piloten a voller Absicht 
Zilscheif ware vu cibléierten Attacken op hir GPS-
Systemer, ënner anerem och Volle vu Lëtzebuerger 
Maschinnen, wou de GPS vun de Maschinnen 
entweeder duerch de sougenannten „Jamming“ 
gestéiert gouf, carrement falsch Informatiounen 
agespeist goufen, déi d’Vue vun de Pilote beanträch-
tegen an esou den Trajet vun der Maschinn beaflosse 
kënnen, a wou een op déi traditionell Apparater a 
Gerätschaften huet mussen zréckgräifen, fir sech 
onofhängeg vum GPS kënnen ze orientéieren.
Här President, dëst just als zwee Beispiller aus der 
Aviatioun vun deem Schued, deen Dronen oder 
Störsendere kënnen uriichten, an déi veranschau-
lechen, wéi wichteg et ass, an dëser Matière e klore 
legale Kader ze hunn.
Duerch nei Technologien entsti leider och ëmmer hy-
brid Geforen. An ouni wëllen den Däiwel un d’Mauer 
ze molen, ass et wichteg, dës beschtméiglech ze 
encadréieren an ze probéieren, all potenziell Risiken 
ze reduzéieren.
Wéi gesot, et ass kee groussen Dossier, trotzdeem e 
ganz wichtegen Dossier, wann ee sech de méigleche 
Konsequenzen, déi en Netbeuechte vu gewëssene 
Reegele mat sech ka bréngen, bewosst gëtt.
An deem Sënn ginn ech heimat den Accord vu 
menger Fraktioun an ech soen Iech Merci fir d’No-
lauschteren.
Une voix | Très bien!
M. Claude Wiseler, Président | Merci, Här Emering. 
Dann ass et un der Madamm Closener.
Mme Francine Closener (LSAP) | Jo, villmools merci, 
Här President. Den Här Emering an och d’Madamm 
Rapportrice ware ganz detailléiert, an et ass jo evi-
dent, dass ee reguléiere muss fir ze verhënneren, 
dass Sabotagë mat Brouilleuren oder Drone gemaach 
gi vun net staatlechen Acteuren, grad an dësen Zäi-
ten, op zum Beispill GPS-Systemer an eiser Aviatioun.
Duerfir ass et jo kloer, dass mir och dëse Projet de loi 
wäerte matdroen. Merci.
M. Claude Haagen (LSAP) | Très bien!
M. Claude Wiseler, Président | Merci, Madamm 
Closener. Här Weidig.
M. Tom Weidig (ADR) | Jo, mir wäerten dëse Pro-
jet och matstëmmen. An de leschte Joren huet sech 
d’Technologie vun den Dronen, mee och vun de Stör-
senderen, enorm weiderentwéckelt, haaptsächlech 
och wéinst dem Krich an der Ukrain. D’Dronen hu 
wierklech bewisen, datt een halt eng grouss Arméi 
ka mat Drone stoppen. An d’Dynamik vum Krich huet 
sech fundamental geännert.
Allerdéngs, op där anerer Säit huet sech natierlech 
och d’Technologie vun de Störsenderen enorm ge-
ännert, well d’Russen nämlech vill méi performant 
Störsenderen entwéckele konnten. Dat heescht, am 
Moment hu mer bei der Technologie vun den Dronen 
an och bei de Störsendere wierklech eng grouss Ent-
wécklung, an do ass nach net kloer, wat dat fir den 
Impact op eis Gesellschaft huet.

Dat eent sinn natierlech d’Störsenderen, déi de Loft-
verkéier kënne stéieren, mee och d’Dronen, déi ... Et 
wäert warscheinlech just eng Fro vun der Zäit sinn, 
bis iergendwellech Dronen als Terrorwaffen agesat 
ginn. An do sinn natierlech Störsendere ganz, ganz 
wichteg, fir eis Stied deelweis ze schützen an och an 
anere Situatiounen. Duerfir ass et och wichteg, datt 
mer dat méi reguléieren an datt mer do och wierk-
lech à la pointe si vun der Technologie.
Merci.
M. Claude Wiseler, Président | Merci, Här Weidig. 
Här Bausch.
M. François Bausch (déi gréng) | Merci, Här 
President. Et ass e ganz wichtege Projet, mee wéi 
d’Madamm Rapportrice scho gesot huet, e ganz tech-
nesche Projet. A vu datt keng politesch Divergenzen 
hei dertëschentfunken an interferéieren, ginn ech 
dann d’Zoustëmmung vu menger Partei.
(Hilarité)
M. Claude Wiseler, Président | Merci, Här Bausch. 
Här Polidori.
M. Ben Polidori (Piraten) | Merci, Här President. 
Bon, all déi technesch Detailer si scho vu menge Vir-
riedner ugeschwat ginn an och mir begréissen, dass 
mer elo den Asaz vun de Brouilleuren dann och ge-
setzlech wäerten encadréieren. An dofir ginn ech och 
d’Zoustëmmung vun de Piraten fir dëse Projet.
Merci
M. Claude Wiseler, Président | Merci, Här Polidori. 
Här Wagner.
M. David Wagner (déi Lénk) | Jo, voilà, mir wäerten 
och eis Zoustëmmung zu dësem Projet de loi ginn.
M. Claude Wiseler, Président | Merci, Här Wagner.
Madamm Ministesch.
Prise de position du Gouvernement
Mme Elisabeth Margue, Ministre déléguée auprès 
du Premier ministre, chargée des Médias et de la 
Connectivité | Majo, ech géif dann och just der 
Rapportrice Merci soen, der Madamm Weydert, fir 
hiren detailléierte Rapport, deen effektiv ganz tech-
nesch war. An ech mengen, ech freeë mech, datt mer 
elo e Kader kréien, deen den autoriséierten Entitéi-
ten, nämlech Arméi, Police, Geheimdéngscht an och 
dem Prisong, erlaabt, Brouilleuren anzesetzen. Ech 
mengen, datt dat ganz wichteg ass. Den Här Emering 
hat Beispiller ginn, wat ka geschéien, wa mer net 
kënne Brouilleuren asetzen.
An deem Sënn e grousse Merci fir déi breet Zoustëm-
mung.
M. Claude Wiseler, Président | Merci, Madamm 
Ministesch. Domat ass d’Diskussioun dann ofge-
schloss.
An da komme mer zur Ofstëmmung iwwert de Projet 
de loi 8205. Den Text steet am Document parlemen-
taire 82057.
Vote sur l’ensemble du projet de loi 8205 et dispense 
du second vote constitutionnel
D’Ofstëmme fänkt elo un. De Quorum ass erreecht. 
Vote par procuration. An de Vott ass ofgeschloss.
D’Resultat vum Vott ass: 60 Jo-Stëmmen. Domat keng 
Nee-Stëmm, keng Abstentioun. Dëse Projet de loi ass 
also mat 60 Jo-Stëmmen ugeholl.
Ont voté oui : Mmes Diane Adehm, Nancy Arendt 
épouse Kemp, MM. Maurice Bauer, Jeff Boonen, Alex 
Donnersbach, Emile Eicher, Félix Eischen, Paul Galles, 
Christophe Hansen (par Mme Stéphanie Weydert), 

Max Hengel, Mme Françoise Kemp, M. Marc Lies (par 
M. Laurent Mosar), Mmes Octavie Modert, Nathalie 
Morgenthaler, MM. Laurent Mosar, Marc Spautz, Charel 
Weiler, Mme Stéphanie Weydert, MM. Claude Wiseler, 
Michel Wolter et Laurent Zeimet ;
Mme Barbara Agostino, MM. Guy Arendt, André Bauler, 
Gilles Baum, Mmes Simone Beissel, Corinne Cahen, MM. 
Luc Emering, Fernand Etgen, Patrick Goldschmidt (par 
M. André Bauler), Gusty Graas, Mmes Carole Hartmann, 
Mandy Minella, Lydie Polfer (par Mme Barbara Agostino) 
et M. Gérard Schockmel ;
M. Dan Biancalana, Mmes Taina Bofferding, Liz Braz, 
Francine Closener, M. Yves Cruchten, Mme Claire Delcourt, 
MM. Mars Di Bartolomeo, Georges Engel, Franz Fayot, 
Claude Haagen et Mme Paulette Lenert (par M. Mars Di 
Bartolomeo) ;
MM. Jeff Engelen, Fernand Kartheiser, Fred Keup, 
Mme Alexandra Schoos et M. Tom Weidig ;
MM. François Bausch, Meris Sehovic, Mmes Sam Tanson 
et Joëlle Welfring ;
MM. Sven Clement, Marc Goergen et Ben Polidori ;
MM. Marc Baum et David Wagner.
Freet d’Chamber d’Dispens vum zweete Vote constitu-
tionnel?
(Assentiment)
Dann ass dat esou decidéiert.

12. 8291 – Projet de loi portant modifi-
cation de :
1° la loi modifiée du 5 avril 1993 relative au sec-
teur financier ;
2° la loi modifiée du 13 juillet 2005 relative aux
institutions de retraite professionnelle sous 
forme de sepcav et assep ;
3° la loi modifiée du 10 novembre 2009 relative
aux services de paiement ;
4° la loi modifiée du 17 décembre 2010 concer-
nant les organismes de placement collectif ;
5° la loi modifiée du 12 juillet 2013 relative aux
gestionnaires de fonds d’investissement alter-
natifs ;
6° la loi modifiée du 7 décembre 2015 sur le sec-
teur des assurances ;
7° la loi modifiée du 18 décembre 2015 relative
à la défaillance des établissements de crédit et 
de certaines entreprises d’investissement ;
8° la loi modifiée du 30 mai 2018 relative aux
marchés d’instruments financiers ;
9° la loi modifiée du 16 juillet 2019 relative à
l’opérationnalisation de règlements européens 
dans le domaine des services financiers,
en vue de la mise en œuvre du règlement (UE) 
2022/2554 du Parlement européen et du Conseil
du 14 décembre 2022 sur la résilience opéra-
tionnelle numérique du secteur financier et mo-
difiant les règlements (CE) n° 1060/2009, (UE)
n° 648/2012, (UE) n° 600/2014, (UE) n° 909/2014
et (UE) 2016/1011 et de la transposition de la di-
rective (UE) 2022/2556 du Parlement européen
et du Conseil du 14 décembre 2022modifiant les
directives 2009/65/CE, 2009/138/CE, 2011/61/
UE, 2013/36/UE, 2014/59/UE, 2014/65/UE, (UE)
2015/2366 et (UE) 2016/2341 en ce qui concerne
la résilience opérationnelle numérique du sec-
teur financier

An da komme mer elo zum Projet de loi 8291 iwwert 
déi operationell digital Resilienz vum Finanzsecteur. 

D’Riedezäit ass och hei nom Basismodell festge-
luecht. An et hu sech schonn ageschriwwen: den 
Här André Bauler, den Här Franz Fayot, den Här Fred 
Keup, d’Madamm Sam Tanson, den Här Sven Clement 
an den Här David Wagner. An d’Wuert huet elo de 
Rapporter vum Projet de loi, den honorabelen Här 
Laurent Mosar. Dir hutt d’Wuert.
Rapport de la Commission des Finances
M. Laurent Mosar (CSV), rapporteur | Jo, merci, Här 
President. Léif Kolleeginnen a Kolleegen, Madamm 
an Här Minister, de Projet de loi 8291 ass en enorm 
wichtege Projet fir eis Finanzplaz. Leider ass en och 
äusserst technesch an net ëmmer ganz einfach no-
zevollzéien. Duerfir wäert ech mech och de Mëtteg a 
mengem mëndleche Rapport ganz kuerz halen. A fir 
all déi Leit, déi awer de Besoin verspieren, sech méi 
déif mat den Technicalities vun deem Projet ofzeginn, 
verweisen ech op mäi schrëftleche Rapport.
Mat dësem Projet, Här President, setze mer dat sou-
genannt EU-Reglement „DORA“ – e flotten Numm – 
mat där begleedender EU-Direktiv ëm. DORA steet – 
an Dir hutt Iech dat bestëmmt alleguerte gefrot – 
fir „Digital Operational Resilience Act“. Hei geet et 
also ëm d’Harmoniséierung an d’Verstäerke vun de 
Sécherheetsstandarde vun den Informatiouns- a 
Kommunikatiounstechnologien am Finanzsecteur.
Eis Finanzplaz ass – an ech mengen, dat ass gëschter 
oft genuch erëm ervirgestrach ginn – de Motor vun 
eiser Wirtschaft. A mir mussen alles drusetzen, fir 
derfir ze suergen, datt dësen och adequat viru Cyber-
attacke geschützt gëtt. Dëse Secteur gëtt dank ëm-
mer méi grousser Digitaliséierung méi performant, 
awer och méi ufälleg. An d’Cyberkriminalitéit mécht, 
esou wéi an der gesamter Gesellschaft, och keen 
Halt virum Finanzsecteur. Duerfir ass DORA immens 
wichteg, fir iwwerall an der Europäescher Unioun déi 
nämmlecht staark Standarden anzeféieren an dës och 
an engem Reegelwierk zesummenzeféieren.
D’EU-Reglement ass tel quel applikabel a mir ginn 
eigentlech mat dësem Projet de loi eiser Finanzop-
siicht déi néideg Kompetenzen a Befugnisser, datt 
si fir d’Anhale vun dësen neie Reegelen am Finanz-
secteur kënne suergen. D’Direktiv sëtze mir ëm, an-
deem mer duerch dëse Projet de loi eng Rei Gesetzer 
punktuell ëmänneren.
Zu den Avisen: De Staatsrot hat eng Opposition 
formelle, déi mir duerch en Amendement vun der 
Finanzkommissioun behuewen hunn.
D’Chambre de Commerce ass a groussen Zich aver-
stane mam Projet de loi, fënnt awer, datt d’Sank-
tioune fir d’Netanhale vun de Reegelen e wéineg ze 
héich ugesat wiere mat engem maximale Montant vu 
fënnef Milliounen Euro. An der Finanzkommissioun 
hate mer doriwwer eng länger Diskussioun mam 
Finanzminister a mir sinn awer alleguerten zu der 
Konklusioun komm, datt et och wichteg ass, datt een 
e staarkt Signal sent, fir datt déi Reegelen, déi mir 
haut hei dann hoffentlech alleguerten unhuelen, och 
respektéiert ginn. An an änleche Gesetzestexter bei 
aneren Institutioune sinn déi Amenden och änlech 
héich.
Zur Prozedur: De Projet de loi ass de 4. August 2023 
deponéiert ginn. D’Chambre de Commerce huet 
hiren éischten Avis den 23. Oktober 2023 ginn. De 
Staatsrot huet de 27. Februar 2024 säin Avis ginn. 
Ech gouf de 15. Mäerz zum Rapporter ernannt. An 
d’Finanzkommissioun huet sech mam Text a mat den 
Avise befaasst an huet och een Amendement parle-
mentaire ugeholl. De Staatsrot huet dësen Amende-
ment dann an engem Avis complémentaire de 7. Mee 
positiv aviséiert. An d’Chambre de Commerce huet 
hiren Avis complémentaire den 21. Mee publizéiert. 

A mäi Rapport gouf de 4. Juni an der Finanzkommis-
sioun ugeholl.
Mat dësem Projet wäerte mer e wichtege Meilesteen 
am Kampf géint d’Cyberkriminalitéit am Finanz-
secteur goen. An duerfir wär ech och ganz frou, wann 
dëse Projet mat ganz ville Stëmmen aus dësem Haus 
kéint ugeholl ginn.
Discussion générale
Här President, erlaabt mer dann, elo ganz kuerz d’Kap 
vum Rapporter auszedoen an d’Kap vum Spriecher vu 
menger Fraktioun ganz kuerz unzedoen, fir d’aller-
éischt, fir natierlech den Accord vun der Fraktioun zu 
dësem eminent wichtege Projet ze ginn, awer och, fir 
zwou Remarken zum Projet an och zum Kontext vum 
Projet ze maachen.
Dat Éischt ass, datt eigentlech dat Reglement schonn 
den 20. Januar (veuillez lire: de 17. Januar) vum 
nächste Joer wäert a Kraaft trieden. Dat ass also net 
méi éiweg laang. Mir stellen eis awer déi Fro, ob de 
Finanzsecteur prett ass, fir déi ganz vill technesch 
Dispositiounen ëmzesetzen. An duerfir hate mer an 
der Finanzkommissioun gefrot, datt eng Kéier déi 
zoustänneg Institutioun, nämlech d’CSSF, eis géif de 
Point maache kommen, wou mer do dru sinn. Dat 
wäert an den nächste Woche geschéien, wou ech also 
ganz dankbar sinn, datt mer dann och eng Kéier kën-
nen héieren, wou mer hei genau dru sinn.
Déi zweet Remark, déi huet indirekt och mat dësem 
Projet ze dinn, deen erëm dem Finanzsecteur a ganz 
besonnesch och de Banke wäert zousätzlech admi-
nistrativ Contrainten operleeën. Dat ass awer elo e 
Punkt, deen ufänkt, wierklech Suergen ze maachen. 
Ech mengen, déi ganz Compliance am Finanzsecteur 
fänkt un, Ausmoossen unzehuelen, déi ëmmer méi 
wäit ginn. Dës Regierung, dës Majoritéit huet sech 
eigentlech d’Simplification administrative op de Fän-
del geschriwwen. Et muss een allerdéngs elo wëssen, 
datt dee Projet, dee mer haut de Mëtteg stëmmen, 
an och nach aner Projeten, déi mer wäerten an de 
nächste Woche stëmmen, trotzdeem hei d’Reegel-
wierk ganz besonnesch fir de Finanzsecteur ëmmer 
méi grouss maachen.
An ech géif mer vläicht och erlaben, Här Finanzminis-
ter, vu datt mer elo Europawalen haten – et kënnt eng 
nei EU-Kommissioun; ech huelen un, datt och eng nei 
Majoritéit, wat dann awer hoffentlech vläicht och 
déi al Majoritéit ass, sech erëm wäert forméieren –, 
dorun ze appelléieren, awer dorobber hinzewierken, 
datt mer iergendwéi awer elo mol eng Kéier d’Brems 
aleeën, wat déi Iwwerreglementéierung betrëfft, déi 
net nëmmen dem Finanzsecteur awer ëmmer méi 
Suerge mécht, mee och deene ville klengen a mëtt-
leren Entreprisen an och all deenen Independanten, 
déi sech mat ëmmer méi Paperasserie administrative 
mussen erëmschloen. An duerfir mäin Appell och de 
Mëtten un Iech an un d’Kolleege vun der Regierung, 
datt mer, wann elo déi nächst Kommissioun an d’Amt 
trëtt, insistéieren, datt mer do vläicht e bësselche méi 
mollo wäerte maachen.
Dat gesot, nach eng Kéier den Accord vu menger 
Fraktioun zu dësem Projet an e grousse Merci fir 
d’Nolauschteren.
Plusieurs voix | Très bien!
M. Claude Wiseler, Président | Merci, Här Mosar, 
fir Äre schrëftlechen a fir Äre mëndleche Rapport. An 
deen éischten ageschriwwene Riedner ass den Här 
André Bauler. Här Bauler, Dir hutt d’Wuert.
M. André Bauler (DP) | Jo, merci, Här President. 
Den Här Mosar huet am Detail dëse Projet virgestallt. 
An den Här Mosar wier net den Här Mosar, wann 
en net och eng Rei Remarken, Bedenken a Kriticke 




